
ONOR. IMĦALLEF GRAZIO MERCIECA 
 

Seduta ta’ nhar it-Tlieta, 26 ta’ Novembru, 2024 
 

 
Numru : 5 
 
Rikors numru 240/2012/1 JZM 
 
 

 
Stephen Magri u għal kull interess li jista’ jkollha Mary Grace 

Magri Gatt 
 

v. 
 

Emanuel sive Noel Magri, Anthony Magri u Celine Magri mart 
Anthony Magri u ghal kull interess illi jista’ jkollha s-soċjetà 

en nom collectif “Magri & Zammit” (P91) 
 

 

Il-Qorti: 

 

Din hija sentenza dwar appell imressaq mill-atturi Stephen Magri u martu 

Mary Grace Magri Gatt minn sentenza mogħtija mill-Qorti Ċivili (Sezzjoni 

tal-Kummerċ) fil-25 ta’ Frar, 2021, fejn ċaħdet it-talbiet attriċi sabiex fost 



App. Ċiv. 240/2012/1 

Paġna 2 minn 21 
 

l-oħrajn jiġi dikjarat li l-konvenuti Magri, soċji mal-attur Magri fis-soċjetà 

‘en nom collectif’ konvenuta, aġixxew b’mod arbitrarju kontra l-interessi 

tal-istess soċjetà u tal-atturi; u li ħallsu lilhom infushom flus appartenenti 

lis-soċjetà konvenuta. 

 

Daħla 

 

1. B’rikors maħluf tal-5 ta’ Marzu, 2012, l-atturi fissru li l-attur Stephen 

Magri u l-konvenuti Emanuel Magri u Anthony Magri huma soċji fis-

soċjetà en nom collectif “Magri & Zammit”; illi l-konvenuti Magri mexxew 

is-soċjetà għal żmien twil b’mod arbitrarju u fl-interessi tagħhom kontra l-

interessi tas-soċjetà konvenuta u tal-attur;  illi naqsu milli jagħtu rendikont 

tal-operat tagħhom kif ukoll tas-sitwazzjoni finanzjarja tas-soċjetà 

konvenuta; illi l-konvenuti ddisponew minn proprjetà u kirjiet tas-soċjetà 

konvenuta, ħadu jew ħallsu lilhom infushom flus appartenenti lis-soċjetà 

konvenuta kif ukoll fetħu kontijiet bankarji f’isimhom personali u 

ddepożitaw fihom u sussegwentement  ġibdu flus appartenenti lis-soċjetà 

konvenuta; illi l-konvenuti aġixxew kontra l-interess sew tas-soċjetà 

konvenuta kif ukoll tal-attur; illi interpellati jagħtu rendikont il-konvenuti 

baqgħu inadempjenti;  għalhekk l-atturi fetħu din il-kawża u talbu lill-Qorti 

Ċivili (Sezzjoni tal-Kummerċ) (l-Ewwel Qorti) sabiex: 

 

“1. Tiddikara, jekk hemm bzonn, illi l-intimati Emanuel sive Noel Maqri u 
Anthony Magri mexxew is-socjeta` intimata b`mod arbitrarju, fl-interessi 
taghhom u kontra l-lnteressi tal-istess socjeta` u talesponenti.  

2. Tiddikjara, jekk hemm bzonn, illi l-intimati Emanuel sive Noel Magri u 
Anthony Magri naqsu li jaghtu rendikont tal-operat taghhom fit-tmexxija 
tas-socjeta` intimata, kif ukoll li naqsu li jaghtu informazzjoni lir-rikorrenti 
dwar is-sitwazzjoni finanzjarja u patrimonjali tal-istess socjeta` u li meta 
taw xi informazjoni dwar l-istess din linformazzjoni kienet inkompleta jew 
mhux veritiera.  
 
3. Tiddikjara illi l-intimati Emanuel sive Noel Magri u Anthony Magri hadu 
iew hallsu lilhom infushom flus appartenenti lis-socjeta` intimata jew 
hadu jew thallsu flus appartenenti jew dovuti lis-socjeta` intimata, kif ukoll 
fethu kontijiet bankarji f`isimhom li fih ddepozitaw flus appartenenti lis-
socjeta` u minnhom zbankaw jew thallsu flus, u dan kollu minghajr ma 
kienu intitolati li jaghmlu hekk skont il-ligi.  
 
4. Tillikwida s-somma li l-intimati Emanuel sive Noel Magri u Anthony 
Magri hadu jew hallsu lilhom innfushom flus appartenenti lissocjeta` 
intimata jew hadu jew thallsu flus appartenenti jew dovuti lissocjeta` 
intimata, kif ukoll dawk il-flus appartenenti lis-socjeta` intimata li l-
imsemmija intimati ddepozitaw fil-kontijiet bankarji li huma fethu f` 
isimhom u / lew li zbankaw jew thallsu minnhom. 
 
5. Tiddikjara illi l-intimati Emanuel sive Noel Magri u Anthony Magri 
minghajr il-kunsens tar-rikorrenti ghamlu negozju ghalihom jew ghal 
haddiehor b`konkorrenza ghas-socjeta` intimata bi ksur tal-artiklu 30 tal-
Kap. 386 u tal-klawsola 11 tal-istatut tas-socjeta` intimata, u dan bi 
pregudizzjuv tas-socjeta` intimata u li ghalhekk huwa applikabbli 
ssubartiklu (2) tal-artiklu 30 tal-Kap. 386.  
 
6. Tiddikjara, jekk hemm bzonn illi r-rikorrent, bhala socju tassocjeta` 
intimata kien ippregudikat bl-agir tal-intimati li kkontrollaw bejniethom is-
socjeta` intimata u li agixxew kemm kontra l-interess tassocjeta` intimata 
kif ukoll tar-rikorrenti bhala socju fl-istess socjeta` u li ghalhekk ghandu 
interess u dritt li jippromwovi dan ir-rikors blt-talbiet kif dedotti.  
 
7. Tillikwida l-profitti li l-imsemmija intimati Emanuel sive Noel Magri u 
Anthony Magri ghamlu, direttament jew ksur tal-projbizzjoni ta` 
konkorrenza fuq imsemmija.  
 
8. Tikkundanna lill-intimati Emanuel sive Noel Magri u Anthony Magri u 
Celine mart Anthony Magri jhallsu lis-socjeta` intimata u/jew lir-rikorrenti 
dawk il-profitti hekk likwidati skont it-talba numru 7.  
 
9. Tikkundanna lill-intimati Emanuel sive Noel Magri u Anthony Magri u 
lil Celine mart Anthony Magri jhallsu lis-socjeta` intimata u/jew lir-
rikorrenti dawk il-flus hekk likwidati skont it-talba numru 4. 
 
Bl-imghax, u bl-ispejjez komprizi dawk tal-protesti tas-7 ta` Novembru 
2009 u tat-3 ta` Gunju 2011, u tal-ittra bonarja tal-24 ta` April, 2009, u 
salv kull dritt iehor spettanti lill-istanti.” 

2. Il-konvenuti Magri wieġbu għal dan ir-rikors maħluf b’risposta 

maħlufa tad-29 ta’ Marzu, 2012 fejn resqu dawn l-eċċezzjonijiet: 

 

“1. llli t-talbiet attrici huma kollha infondati fil-fatt u fid-dritt, u ghandhom 
jigu michuda bl-ispejjez kontra l-atturi.  
 
2. M`huwiex minnu li l-esponenti eccipjenti, jew min minnhom, mexxew 
is-socjeta` intimata "Magri & Zammit" b`mod arbitrarju, jew fl-interess 
taghhom jew kontra l-interessi tal-istess socjeta` jew tal-atturi.  
 
3. M`huwiex minnu illi l-esponenti eccipjenti, jew min minnhom, naqas li 
jaghti rendikont tat-tmexxija tas-socjeta` intimata jew li naqsu li jaghtu 
informazzjoni lill-attur dwar is-sitwazzioni finanzjarja u patrimonjali tal-
istess socjeta`.  
 
4. Anzi, a contrario ta` dak allegat mill-attur, jinghad illi listess attur kien 
ghal zmien twil fdat bit-tmexxija tas-socjeta` "Magri & Zammit", u meta 
hu abbanduna l-istess tmexxija naqas milli jaghti rendikont tal-operat 
tieghu liz-zewg socji l-ohra.  
 
5. Jinghad inoltre, li meta l-attur abbanduna t-tmexxija tassocjeta` "Magri 
& Zammit", l-eccipjenti Emanuel sive Noel Magri u Anthony Magri kienu 
kostretti jiehdu f` idejhom huma t-tmexxija talistess socjeta` sabiex 
jissalvagwardaw dak li l-attur abbanduna. 
 
6. Fil-perjodu li Emanuel sive Noel Magri u Anthony Magri ilhom jiehdu 
hsieb it-tmexxija ta` din is-socjeta`, dejjem ippruvaw izommu lill-attur 
infurmat b`dak li kien qieghed jigri u b`dak li kien fi hsiebhom jaghmlu. 
lzda l-attur, bil-komportament tieghu, wera bic-car li ma kienx interessat 
jikkoopera, li ried ifixxkel u b`hekk injora ghal kollox kull komunikazzioni 
mibghuta lilu.  
 
7. Fil-paragrafu 4 tar-Rikors Guramentat taghhom, l-atturi jallegaw li l-
esponenti eccipjenti hadu jew hallsu lilhom infushom flus appartenenti 
lis-socjeta`, jew hadu jew thallsu flus appartenenti jew dovuti lis-socjeta`, 
jew li zbankaw flus jew thallsu flus appartenenti lissocjeta`. Dawn l-
affermazzjonijiet huma michuda kategorikament millesponenti eccipjenti 
bhala ghal kollox gratuwiti, u konsegwentement foloz. 
 
8. Similment foloz huma l-allegazzjonijiet maghmula millatturi fil-konfront 
tal-konvenuti eccipjenti, kif espressi fil-paragrafi 5 u 6 tar-Rikors 
Guramentat.  
 
9. Kontra dak allegat mill-atturi fil-paragrafu 7 tar-Rikors Guramentat 
taghhom, huma l-istess intimati eccipjenti li salvaw u ghadhom qed 
isalvaw il-patrimonju tas-socjeta` "Magri & Zammit", wara li l-attur 

abbanduna l-amministrazzjoni taghha, u dana minkejja kull ostakolu li l-
istess attur holoq u ghadu qed johloq sal-llum.  
 
10. Ghaldaqstant ghad-diversi ragunijiet premessi, l-esponenti eccipjenti 
jissottomettu li l-azzjoni odjerna ghandha tigi michuda in toto, bl-ispejjez 
kontra l-atturi.” 

 

3. B’sentenza mogħtija fid-29 ta’ Frar, 2021, il-Qorti Ċivili (Sezzjoni 

tal-Kummerċ) ddeċidiet il-kawża kif ġej: 

 

“Ghar-ragunijiet kollha premessi, il-qorti qeghda taqta` u tiddeciedi din il-
kawza billi :-  
 
Tilqa` l-eccezzjonijiet safejn dawn jirrigwardaw l-ewwel (1), it-tieni (2), it-
tielet (3), il-hames (5) u s-sitt (6) talbiet attrici. 
 
 Tastjeni milli tiehu konjizzjoni ulterjuri tal-eccezzjonijiet lohra.  
 
Tichad l-ewwel (1), it-tieni (2), it-tielet (3), il-hames (5) u s-sitt (6) talbiet 
attrici.  
 
Konsegwenza tac-cahda ta` dawk it-talbiet, tichad ukoll it-talbiet l-ohra 
attrici.  
 
Tordna lir-rikorrenti sabiex ihallsu l-ispejjez kollha ta` din il-kawza.” 

 
 

4. Ir-raġunijiet mogħtija mill-Ewwel Qorti għaliex iddeċidiet b’dan il-

mod huma s-segwenti: 

 

“III. Konsiderazzjonijiet Fl-azzjoni attrici ssir referenza ghall-Art 30 tal-
Kap 386 ; in partikolari is-subartikolu (2). L-Art 30 tal-Kap 386 ighid :  
 
(1) Socju ma ghandux, b`konkorrenza mas-socjetà u minghajr il-kunsens 
espress tas-socji l-ohra, jaghmel negozju ghalih jew ghal haddiehor jew 
ikun socju b`responsabbiltà llimitata f`socjetà ohra. 
 
(2) Jekk socju jikser id-disposizzjonijiet tas-subartikolu (1), is-socjetà 
tista` b`ghazla taghha, jew tfittex ghad-danni u imghax lil dan is-socju jew 
titlob il-hlas ta` kull profitt maghmul minnu bi ksur tal-imsemmija 
projbizzjoni.  

(3) L-ezercizzju tad-drittijiet moghtija bis-subartikolu (2) ikun preskritt 
f`gheluq sentejn mid-data tal-kontravenzjoni. Ir-rikorrent jikkontendi li l-
jeddijiet, kemm tieghu bhala socju, kif ukoll tas-socjeta`, kienu vvjolati bl-
agir taz-zewg socji l-ohra, u cioe` hutu Emanuel sive` Noel u Anthony 
ahwa Magri.  
 
Mix-xiehda ta` Stephen Magri fil-kawza bin-nru. 230/12, jirrizulta li r-
ragunijiet li abbazi taghhom talab ix-xoljiment u l-istralc tal-partnership 
en nom collectif Magri and Zammit (`is-socjeta`) kienu :- ' 

 
i. Illi ghal zmien twil is-socji hutu ntimati mexxew is-socjeta` b`mod 
arbitrarju fl-interess taghhom, kontra l-interess tassocjeta`, u kontra l-
interess tieghu bhala socju ; inoltre mexxew is-socjeta` bla ma taw 
rendikont tal-operat taghhom u tal-qaghda finanzjarja tas-socjeta`; 
ii. Illi huwa talab informazzjoni u kjarimenti minghand is-socji intimati dwar 
is-sitwazzjoni finanzjarja u patrimonjali tassocjeta` izda din l-
informazzjoni baqghet ma waslitx ;  
iii. Illi s-socji intimati hadu jew hallsu lilhom infushom flus 
appartenenti lis-socjeta` jew hadu jew thallsu flus appartenenti jew dovuti 
lis-socjeta` kif ukoll fethu kontijiet bankarji f`isimhom li fihom iddepozitaw 
u zbankaw jew thallsu flus appartenenti lis-socjeta`, bla ma kellhom ebda 
jedd jaghmlu dan skont il-ligi ;  
iv. Illi s-socji intimati ghamlu negozju ghalihom jew ghal haddiehor 
b`konkorrenza mas-socjeta` intimata bi ksur tal-artikolu 30 tal-Kap 386 u 
tal-klawsola 11 tal-istatut tassocjeta` ;  
v. Illi l-affectio societatis bejn is-socji kien spicca ghal kollox.  
 
Mill-assjem tal-provi li tressqu, jirrizulta dawn kienu l-istess ragunijiet illi 
gab ir-rikorrent in sostenn tat-talbiet tieghu fil-kawza tallum. Lil hinn minn 
dak li wassal ghall-inkwiet bejn it-tliet socji, jidher li dan imur lura ghall-
2001. Jidher li kollox ra l-bidu tieghu fin-nuqqas ta` fiducja fl-agir tal-
intimat Emanuel Magri. Dan wassal ghal nuqqas ta` qbil bejn l-ahwa dwar 
decizjonijiet li kellhom jittiehdu fin-negozju, bil-konsegwenza li bdew il-
kawzi li nfirxu wkoll ghal kumpanniji li apparti s-socjeta` kienu ffurmaw 
bejniethom matul is-snin.  
 

Il-qorti sejra tqis l-ilmenti :-  

 
1. Tmexxija arbitrarja u minghajr rendikont  
 
L-isfiducja li tnisslet bejn is-socji wasslet ghal stat fejn ma baqax aktar 
possibbli li jittiehdu decizjonijiet b`mod unanimu jew bi qbil kif dejjem kien 
isir. Dan l-istat ta` fatt holoq pregudizzju. Il-kumpanniji gew fi stat illi ma 
setghux ikomplu joperaw ghaliex ma kienx hemm qbil dwar xiri ta` aktar 
merkanzija u dwar il-gestjoni tan-negozju. Is-sitwazzjoni marret lura tant 
illi lanqas audited accounts ma gew ipprezentati. 
 
Il-qorti tistqarr li kull wiehed mit-tliet ahwa ghandu piz xi jgorr dwar il-mod 
kif svolgew l-avvenimenti. Tajjeb jinghad illi konsegwenza tas-
sitwazzjoni li zvolgiet, Emanuel Magri mar ghax-xoljiment u l-istralc tal-
kumpanniji. Il-kumpanniji kienu xjolti mill-qorti b`decizjoni tal-Qorti tal-
Appell tal-1 ta` Frar 2008.  

Ghalkemm fil-kawza li nieda Emanuel Magri talab ukoll ixxoljiment u l-
istralc tas-socjeta` t-talba tieghu kienet respinta fl-istess sentenza li tat 
il-Qorti tal-Appell fl-1 ta` Frar 2008 ghal ragunijiet ta` dritt.  
 
Kienet imbaghad din il-qorti kif presjeduta li xoljiet is-socjeta` bi 
provvediment taghha tas-27 ta` April 2017 u kien ordnat l-istralc taghha 
bil-hatra tar-Ricevitur Ufficjali bhala stralcjarju.  
 
Mill-provi jirrizulta li saru diversi laqghat tas-socji anke fil-presenza tal-
avukati taghhom. It-tliet ahwa kkonferma d-dizgwid ta` bejniethom. 
Stephen Magri sahansitra kkonferma li kien hemm diversi laqghat illi ma 
marx ghalihom ghalkemm kien jaf li kienu se jsiru. Jattribwixxi l-imgieba 
tieghu ghaz-zewg hutu frott l-isfiducja li kienet qeghda tirrenja 
bejniethom.  
 
Fl-isfond tat-tilwim gravi ta` bejn is-socji, inkwiet li gab innegozju tat-tliet 
flimkien fuq saqajh, is-socji gew f`sitwazzjoni fejn kull wiehed beda 
jahdem ghal rasu. Gara wkoll illi maz-zmien inbidlu l-alleanzi fis-sens illi 
waqt li fil-bidu Emanuel Magri kellu liz-zewg hutu kontra tieghu, aktar `il 
quddiem fiz-zmien Anthony Magri skarika lil Stephen Magri u nghaqad 
ma` huh Emanuel Magri fid-disputi li kien hemm bejn l-ahwa. Hekk kif 
gara dan, Stephen Magri ma baqghax imur aktar ghal-laqghat ; l-ahhar 
wahda li mar ghaliha kienet dik li saret f`Marzu 2011.  
 
Ir-rikorrent jallega li ttiehdu decizjonijiet mis-socji l-ohra b`mod arbitrarju 
u minghajr ma inghata rendikont tal-operat. Peress illi l-kumpanniji u s-
socjeta` kienu ghadhom operattivi, u peress illi kien ghad fadal 
decizjonijiet importanti x`jittiehdu, Anthony u Emanuel Magri baqghu 
jiehdu decizjonijiet li fil-fehma taghhom kienu fl-ahjar fl-interess tal-
kumpanniji u tas-socjeta`. Jidher illi dawn id-decizjonijiet ittiehdu fil-
laqghat tas-socji. Ghal xi laqghat jidher illi kienu prezenti l-avukati u l-
accountant David Zammit. L-intimati xehdu illi Stephen Magri dejjem kien 
avzat bil-laqghat izda huwa ghazel li ma jattendix.  
 
Il-qorti tqis illi l-imgieba ta` Stephen Magri li ma jmurx ghal-laqghat u li 
ma jippartecipax fid-decizjonijiet li kellhom jittiehdu ma tistax tissarraf 
f`allegazzjonijiet ta` komportament hazin da parti tas-socji l-ohra. Waqt li 
r-rikorrent ghazel li ma jiehux sehem fil-laqghat, jew addirittura jopponi 
fid-drabi li mar, is-socji hutu kienu qeghdin ifittxu toroq kif isalvaw is-
sitwazzjoni milli titgharraq irrimedjabilment. Il-qorti qieset id-decizjonijiet 
li ttiehdu u ssib li kienu fl-interess ta` kull wiehed mit-tlett socji (inkluz tar-
rikorrent) ghaliex jekk l-intimati ghazlu li jirkupraw stock li kien diga` 
akkwistat u li kien baqa` d-dwana sabiex jinbiegh mill-hwienet halli ma 
jispiccawx sprovvisti minn merkanzija ghall-bejgh, jew jekk ghazlu li fil-
kaz ta` hanut minnhom li jcedu l-kirja favur is-sid b`dan ihallas rigal ghac-
cessjoni, il-hlas kien se jmur favur it-tliet socji, mhux favur tnejn minnhom 
ad eskluzjoni tal-iehor. Jekk Stephen Magri deherlu li l-affarijiet ma kinux 
mexjin tajjeb kien messu ha azzjoni f`waqtha billi fin-nuqqas li jasal ma` 
hutu jitlob l-intervent tal-qorti sabiex hutu ma jiehdux decizjonijiet li skont 

hu kienu ta` pregudizzju kemm ghalih bhala socju u kif ukoll ghas-
socjeta`. Minn dan ma ghamel xejn fil-kaz tal-merkanzija li kienet id-
dwana ; lanqas meta giet biex issir ic-cessjoni tal-kera ta` wiehed miz-
zewg hwienet favur is-sid. Ir-rikorrent ma jistax idawwar favur tieghu l-
passivita` tieghu.  
 
Il-pretensjoni tar-rikorrent mhijiex ippruvata ghas-sodisfazzjon tal-
qorti.  
 
ii. Nuqqas ta` informazzjoni  
 
Diga` gie rilevat illi kien Stephen Magri li mhux biss ghazel li jiehu 
pozizzjoni minghajr raguni valida u motivata ta` oppozizzjoni ghal dak li 
kien qed jigi propost mis-socji l-ohra izda sahansitra ghazel illi joqghod 
lura milli jattendi ghal laqghat fejn kellhom jittiehdu decizjonijiet fl-interess 
tas-socjeta` ghalkemm kien avzat biz-zamma tal-laqghat. Mhuwiex 
b`sahtu l-argument ta` Stephen Magri meta jghid li huwa kien dejjem fil-
minoranza u li s-socji l-ohra, ghax fil-maggoranza, kienet qeghda tghaddi 
taghhom dejjem minkejja r-riservi tieghu. Il-qies korrett huwa jekk id-
decizjonijiet li kienet qeghdin jittiehdu mis-socji in maggoranza kinux 
ghall-vantagg taghhom personali jew fl-ahjar interess tas-socjeta` u 
allura tat-tliet socji flimkien.  
 
Ir-rikorrent jikkontendi li ma kellux access ghall-kotba u li ma kienx 
inghata taghrif dwar il-qaghda finanzjarja. Irrizulta li r-rikorrent kien 
responsabbli mill-amministrazzjoni waqt li hutu kienu jmexxu l-hwienet. 
Ghamel zmien twil jiehu hsieb il-kontijiet. Qajla tista` tinghata affidament 
l-istqarrija tieghu li ma kellux stampa cara tal-qaghda finanzjara tal-
kumpannija, anke jekk qal hekk ghaliex meta nkarika lill-awditur Victor 
Camilleri biex jaghtih direzzjoni dan afferma li kien qed jinghata taghrif 
karenti jew inkomplet. Bhala fatt irrizulta li meta Stephen Magri talab il-
kotba, dawn inghatawlu. Mhux biss izda wara li ha l-kotba, ma tahomx 
lura, ghalkemm ipprezenta ruhu bhala socju ta` minoranza u allega li s-
socji ta` maggoranza kienu jinjoraw il-lanjanzi tieghu. Kif xehed David 
Zammit, il-kotba kienu jirriflettu l-accounts. Ir-rikorrent kellu c-cans kollha 
jgharbel sewwa l-qaghda finanzjarja u jaccerta ruhu (jew xort`ohra) l-
affermazzjoni ta` David Zammit li ssocjeta` ma kellha ebda djun 
pendenti.  
 
Il-qorti tinnota li ghar-rigward tal-kumpanniji r-rikorrent qatt ma ha 
azzjoni. Anzi ddefenda ruhu mill-azzjoni li kienet ittiehdet minn huh Noel. 
Ghar-rigward tas-socjeta`, l-ewwel kawza li ppropona kienet dik fejn 
talab ix-xoljiment u l-istralc tas-socjeta`. Kien wara li ppropona l-azzjoni 
odjerna. Tajjeb jinghad ukoll illi minkejja l-ilmenti tar-rikorrent kienu ilhom 
is-snin li tressqu, ghazel li jipprezenta z-zewg kawzi li kienu jirrigwardaw 
is-socjeta` fl-2012.  
 
Il-pretensjoni tar-rikorrent mhijiex ippruvata ghas-sodisfazzjon tal-
qorti.  

iii. Ftuh ta` kontijiet, depoziti bankarji u zbank ta` flejjes  
 
Il-qorti thassbet dwar ir-raguni li wasslet lil Anthony u Noel Magri sabiex 
jifthu kont bankarju separat u f`isimhom sabiex fih iqeghdu flus destinati 
lis-socjeta`. It-thassib gie mill-fatt illi rrizulta li s-socjeta` kellha kont il-
bank li seta` jithaddem anke bil-firem ta` tnejn mis-socji, u allura anke bl-
opposizzjoni tar-rikorrent. 
 
Min-naha taghhom, l-intimati jsostnu li l-kont li fethu l-Bank of Valletta 
f`isimhom it-tnejn intuza unikament sabiex tkun depozitata fih parti mir-
rigal ta` €139,000 li s-socjeta` kienet thallset minghand is-sid meta cediet 
favur tieghu l-kirja tal-hanut ta` Triq ir-Repubblika. Kienet depozitata parti 
ghaliex billi l-intimati kienu hallsu minn flus personali taghhom l-ispejjez 
dovuti lid-dwana sabiex jirtiraw merkanzija li kienet ordnata u li setghet 
tinbiegh mill-hanut li s-socjeta` kellha fi Triq Santa Lucia, hadu mir-rigal 
ir-rimbors tal-flus li kienu hargu u l-bilanc kien depozitat fil-kont in 
kwistjoni. Jidher li l-flus ghadhom fil-kont. Ir-rikorrent allega wkoll illi l-
intimati gibdu s-somma ta` Lm 65,000 kull wiehed. Min-naha tieghu huwa 
rrifjuta. In segwitu huwa accetta li jithallas sehmu direttament minghand 
l-istralcjarju. Minkejja li tibqa` mcajpra l-motivazzjoni ghala kellu jinfetah 
dak il-kont, jibqa` l-fatt li c-caqlieq tal-flus kien trasparenti u ma saret 
ebda prova li kien hemm wrongdoing min-naha tal-intimati.  
 
Il-pretensjoni tar-rikorrent mhijiex ippruvata ghas-sodisfazzjon tal-qorti. 
 
iv. Konkorrenza  
 
Ir-rikorrent jimputa lis-socji hutu, in partikolari lil Noel Magri, illi gab ruhu 
hazin lejn is-socjeta` meta kkonkorra maghha ghall-interess personali 
tieghu bi ksur tal-Art 30 tal-Kap 386 (supra).  
 
Ghalkemm is-subartikolu (1) ma jippermettix li socju b`konkorrenza mas-
socjetà u minghajr il-kunsens espress tas-socji l-ohra jaghmel negozju 
ghalih jew ghal haddiehor jew ikun socju b`responsabbiltà llimitata 
f`socjetà ohra, fl-istess waqt skont is-subartikolu (2) jekk socju jikser id-
disposizzjonijiet tas-subartikolu (1), allura s-socjetà tista` b`ghazla 
taghha, jew tfittex ghad-danni u imghax lil dan is-socju jew titlob il-hlas 
ta` kull profitt maghmul minnu bi ksur tal-imsemmija projbizzjoni.  
 
Mela d-dritt ta` azzjoni skont is-subartikolu (2) fil-kaz ta` ppruvata 
konkorrenza ta` socju skont is-subartikolu (1) jispetta lis-socjeta` 
mhux lis-socju. Fil-kaz odjern ghalkemm it-talbiet (li mhux qeghdin 
jigu decizi llum) huma nkwadrati fl-ghazla li jaghti is-subartikolu (2) 
ma jirrizultax li l-azzjoni fejn din tirrigwarda l-konkorrenza saret 
mis-socjeta` izda minn socju. Mhux hekk biss imma s-socjeta` 
kienet imharrka bhala konvenuta fil-kawza.  
 
Mela certament mill-punto di vista ta` dritt ta` azzjoni, il-pretensjoni 
tal-konkorrenza tikkozza mad-dettami tal-ligi. Il-qorti setghet waqfet 
hemm u warrbet il-pretensjoni fuq pregudizzjali ta` dritt. Pero` 

mhijiex sejra taghmel hekk forsi tiskansa litigazzjoni futura bejn it-
tliet ahwa, billi anke li kieku l-pretensjoni setghet titressaq mir-
rikorrenti, mil-lat ta` prova fil-mertu il-pretensjoni ma tirrizultax.  
 
Stephen Magri jallega li Emanuel Magri agixxa minn wara dahar is-socji 
l-ohra sabiex jakkwista r-rapprezentanza tad-ditta Women`s Secret. 
Jirrizulta illi r-rapprezentanza ta` Women`s Secret, li taqa` taht il-portafoll 
tas-socjeta` Cortefiel, kienet originarjament offruta lil Magri & Zammit. 
Mhux maghruf ghaliex ma ntlahaqx ftehim dwar ir-rapprezentanza ta` 
Women`s Secret minn Magri & Zammit, biss, una volta li sfratta kollox u 
r-rapprezentanza ma marritx lil Magri & Zammit, ir-rapprezentanza kienet 
offruta lil Emanuel Magri li accetta. Jidher ghalhekk illi f`dan il-kaz ma 
jistax jinghad illi Emanuel Magri agixxa minn wara dahar is-socji l-ohra. 
Is-sitwazzjoni kienet tkun differenti li kieku rrizulta illi fil-kors tad-
diskussjonijiet ma` Magri & Zammit, Emanuel Magri ra kif dawwar in-
negozju lejh baxx baxx. Dan pero` ma rrizultax. 
 
Ilment iehor huwa fir-rigward tar-rapprezenanza tad-ditta Springfield li 
ukoll taqa` taht il-portafoll ta` Cortefiel.  
 
Magri & Zammit kellha franchise agreement ghar-rapprezentanza ta` din 
id-ditta. Il-klawsola tt tal-kuntratt kienet tittratta Causes of Termination. 
Jinghad hekk :  
 
“The present contract may be terminated by either party for the reasons 
included in law and in addition may especially be terminated by the non 
defaulting party, for the following reasons:  
 
a) the suspension of business activities of the Franchiser or of the 
Franchisee. 
b) should either of the parties be involved in any of the following 
situations:  
b1) an encumberancer takes possession or a receiver is appointed over 
any of the property or assets of the other party,  
b2) that the other party goes into liquidation”. 

 
Skont dak stipulat fil-klawsola 11 tal-franchise agreement, il-ftehim seta` 
jigi mwaqqaf mill-partijiet rispettivi fost l-ohrajn f`kaz ta` proceduri ta` 
likwidazzjoni. F`dan il-kaz jidher illi Cortefiel kienet ben edotta mis-
sitwazzjoni ta` Magri & Zammit, inkluz il-process ta` likwidazzjoni. Waqt 
illi ma tressqet ebda prova li turi li Cortefiel temmet il-franchise 
agreement, fl-istess waqt tressqu provi sodisfacjenti bizzejjed li juru li s-
socjeta` ma kenitx qeghda taghmel negozju. Ix-xhieda, inkluz ir-rikorrent, 
ilkoll ikkonfermaw illi l-partnership baqghet tezisti biss sabiex fis-sehh il-
kirjiet tal-hwienet. Irrizulta li s-socjeta` qatt ma akkwistat direttament 
minghand Springfield.  
 
Minn skambju ta` e-mails bejn Emanuel Magri u Sonia Cored Portulas, 
direttur fi hdan Cortefiel, jidher illi waqt li Magri & Zammit kienet 
ghaddejja mill-process ta` likwidazzjoni, Corfefiel irceviet espressjoni ta` 

nteress minghand terzi ghar-rapprezentanza tad-ditta Springfield 
f`Malta.  
 
Ir-rikorrenti jallega illi Future Fashions Limited irsistiet sabiex tikseb ir-
rapprezentanza tad-ditta Springfield a skapitu ta` Magri & Zammit. 
Emanuel Magri kkonferma illi Future Fashions Limited hija kumpannija li 
saret bi shab bejnu u bejn it-tifel tieghu. Mix-xiehda tal-Avukat Dottor 
Amanda Poole in rapprezentanza tar-Registratur tal-Kumpanniji, Future 
Fashions Limited kienet registrata fl-14 ta` Marzu 2008. Il-franchise 
agreement bejn Cortefiel u Future Fashions Limited sar fis-27 ta` Mejju 
2008. Ghalhekk kemm ir-registrazzjoni ta` Future Fashions Limited kif 
ukoll il-franchise agreement ma` Coretfiel saru wara li l-qorti [ordnat] x-
xoljiment.  
 
Mill-kronologija ta` kif zvolgew il-fatti, huwa evidenti ghal din il-qorti illi 
fattwalment ma kiernx hemm konkorrenza ghaliex ir-rapprezentanza ta` 
Springfield ghaddiet ghand Future Fashions Limited b`mod legittimu. 
 
Il-pretensjoni tar-rikorrent mhijiex ippruvata ghassodisfazzjon tal-
qorti.” 

 

5. L-atturi appellaw minn din is-sentenza b’rikors tas-17 ta’ Marzu, 

2021 li permezz tiegħu, għar-raġunijiet hemm mogħtija, talbu lil din il-Qorti 

“timmodifika is-sentenza appellata billi tirrevokaha u tħassarha in kwantu 

ċaħdet it-tielet (3) u l-ħames (5) talba u tilqa’ dawn it-talbiet u tiċħad l-

eċċezzjonijiet kollha tal-intimati appellati, u tirrevoka s-sentenza appellata 

wkoll in kwantu ċaħdet ukoll ir-raba’ (4), is-seba’ (7), it-tmien (8) u d-disa’ 

(9) talba u tirrimetti l-atti kollha tal-kawża lura lill-Qorti tal-Kummerċ sabiex 

din tiddeċiedi dawn it-talbiet”. 

 

6. Il-konvenuti wieġbu għal dan l-appell fis-16 ta’ Novembru, 2021 

fejn, għar-raġunijiet hemm mogħtija, talbu lil din il-Qorti tiċħad l-appell 

imressaq mill-atturi. 

7. Inżamm smigħ fit-18 ta’ Ġunju, 2024 u l-appell tħalla għal-lum 

għas-sentenza. 

 

Konsiderazzjonijiet 

 

8. Permezz tal-ewwel aggravju tagħhom l-appellanti jattakkaw is-

sentenza appellata fejn ċaħdet it-tielet talba tal-atturi li permezz tagħha 

talbu lill-Ewwel Qorti tiddikjara li l-konvenuti Magri ħadu jew ħallsu lilhom 

infushom flus tas-soċjetà konvenuta kif ukoll li fetħu kontijiet bankarji 

f’isimhom personali u fihom iddepożitaw flus tas-soċjetà konvenuta u 

żbankaw dawk il-flejjes.  Jilmentaw illi għalkemm l-Ewwel Qorti sabet illi 

effettivament il-konvenuti fetħu kontijiet bankarji f’isimhom personali u 

fihom iddepożitaw flejjes appartenenti lis-soċjetà konvenuta, xorta waħda 

ċaħdet it-tielet talba attriċi.  Jgħidu illi l-Ewwel Qorti messha ddikjarat li l-

flus kienu tas-soċjetà konvenuta.  Jisħqu li “Dan kien ikun ta’ rilevanza 

importanti fil-proċess tal-istralċ tas-soċjetà” u li għalhekk l-Ewwel Qorti 

messha laqgħet u mhux ċaħdet it-tielet talba attriċi. 

 

9. L-appellati jilqgħu għal dan l-aggravju billi fl-ewwel lok jagħmlu 

referenza għall-ġurisprudenza li trid illi qorti tat-tieni grad m’għandhiex, 

mingħajr raġuni gravi u impellenti, tiddisturba l-apprezzament tal-provi li 

tkun għamlet il-Qorti tal-ewwel grad. 

10. Dwar il-mertu tal-ewwel aggravju jgħidu illi l-Ewwel Qorti kkunsidrat 

b’mod tajjeb il-fatt li l-flus tas-soċjetà konvenuta, għalkemm ġew 

depożitati f’kont bankarju li nfetaħ f’isem il-konvenuti Magri, “l-istess flus 

kienu għadhom depożitati fl-istess kont, liema kont kien appartenenti 

għas-soċjetà intimata.”  Jgħidu illi huma qatt ma għamlu użu minn dawn 

il-flejjes għal ebda skop personali tagħhom u li dan il-kont bankarju ġie 

kkunsidrat fil-proċeduri tal-istralċ tas-soċjetà konvenuta bl-iskop li dawk 

il-flejjes jinqasmu bejn il-partijiet Magri.  Iżidu illi l-ftuħ ta’ dak il-kont 

bankarju kien meħtieġ sabiex ikunu jistgħu jsostnu n-negozju tas-soċjetà 

konvenuta peress li l-attur kien dejjem inadempjenti f’dak li kien mistenni 

minnu.  Jenfasizzaw illi l-flejjes f’dan il-kont bankarju kienu jappartjenu lis-

soċjetà u li ma ġewx użati għall-ebda skop privat.  Isostnu illi s-somma ta’ 

€65,000 li ħadu kull wieħed minnhom kien riżultat ta’ riżoluzjoni tal-bord 

tad-diretturi li ttieħdet waqt board meeting tas-soċjetà konvenuta għal-

liema laqgħa kien preżenti wkoll l-attur.  Jagħlqu s-sottomissjonijiet 

tagħhom dwar dan l-aggravju billi jissottomettu illi kien l-oneru tal-atturi li 

jippruvaw li l-konvenuti immiżaproprjaw ruħhom minn flejjes tas-soċjetà, 

oneru li ma ġiex sodisfatt mill-atturi kif anke ġie deċiż mill-Ewwel Qorti.  

  

Ikkunsidrat; 

 

11. Bħala punt ta’ tluq dwar l-ewwel aggravju, tajjeb jingħad illi safejn 

l-aggravji tal-appellanti huma msejsa fuq kritika tal-apprezzament tal-

provi li għamlet l-Ewwel Qorti, hija regola stabbilita illi din il-Qorti tat-tieni 

grad ma tiddisturbax l-apprezzament tal-fatti magħmul mill-Ewwel Qorti 

fis-sentenza appellata sakemm ma jirriżultawx ċirkostanzi eċċezzjonali, 

jew meta jintwera li dak l-apprezzament ikun wieħed irraġjonevoli  jew 

jekk jirriżulta illi l-apprezzament tal-fatti huwa kontradett mill-atti.   Kif 

inżamm fis-sentenza Antoine Spiteri v. Mario Vella et. mogħtija minn 

din il-Qorti fil-15 ta’ Novembru, 2023: 

 
“ ... sa fejn l-appellant jilmenta mill-apprezzament tal-provi magħmul mill-

Ewwel Qorti, tajjeb li jiġi mfakkar li, din il-Qorti bħala Qorti ta’ reviżjoni 
ma tiddisturbax faċilment id-diskrezzjoni eżerċitata mill-Ewwel Qorti, 
sakemm ma tkunx manifestament żbaljata jew għax ikun hemm 
raġunijiet gravi biżżejjed, bil-konsegwenza li tkun ser titwettaq 
inġustizzja. Għalkemm din il-Qorti għandha tara u tifli l-valutazzjoni 
magħmula mill-Ewwel Qorti, m’għandhiex taqbad u twarrabha jekk ma 
jkunx hemm raġunijiet tabilħaqq serji biex tagħmel dan. Il-funzjoni ta’ 
reviżjoni li trid tagħmel din il-Qorti ma twassalx bilfors biex twarrab id-
diskrezzjoni tal-eżerċizzju tal-apprezzament tal-provi li jkun sar mill-
Ewwel Qorti, bħallikieku ma sar xejn. Għall-kuntrarju, jekk jirriżulta li l-
apprezzament tal-provi li jkun sar mill-Ewwel Qorti huwa wieħed sostnut 
mill-provi li jinsabu fl-atti, u li l-konklużjonijiet tas-sentenza appellata 
jkunu s-sinteżi tar-raġunament mibni fuq dawk il-provi u t-tħaddim xieraq 
tal-liġi dwarhom, din il-Qorti ma twaqqax dik id-diskrezzjoni. (Ara s-
sentenza ta’ din il-Qorti tal-25 ta’ Ottubru, 2023, fl-ismijiet Citadel 
Insurance plc v. Shield Services Limited et u l-ġabra ta’ referenzi 
għas-sentenzi hemm magħmula).” 

 

12. Dwar il-mertu tal-ewwel aggravju, din il-Qorti tgħid mill-ewwel illi 

dan l-aggravju huwa manifestament frivolu u mingħajr ebda sustanza.   

Biżżejjed jingħad illi meta l-atturi fetħu l-kawża odjerna, l-allegazzjoni 

prinċipali  tagħhom  kienet li l-konvenuti dawru għalihom flus appartenenti 

lis-soċjetà.  Akkuża serja li tikwalifika f’allegazzjoni li ġie kommess reat 

kriminali għad-dannu sew tal-atturi kif ukoll tas-soċjetà.   

13. Huwa argument mingħajr bażi dak imressaq mill-atturi appellanti illi 

l-Ewwel Qorti messha laqgħet it-tielet talba attriċi  ta’ lanqas f’dik il-parti 

fejn intalab dikjarazzjoni li l-flus ġew depożitati f’kont bankarju miftuh 

f’isem il-konvenuti Magri personalment.  Jgħidu li tali dikjarazzjoni 

kellhom bżonnha fil-proċeduri pendenti tal-istralċ tas-soċjetà. 

 

14. Din il-Qorti eżaminat l-atti u jirriżultalha illi permezz tat-tielet talba 

l-atturi mhux biss talbu dikjarazzjoni iżolata li l-konvenuti Magri fetħu kont 

bankarju f’isimhom u li ddepożitaw fih flus appartenenti lis-soċjetà; iżda 

fl-istess talba sejħu lill-Ewwel Qorti tiddikjara wkoll li l-konvenuti Magri 

“ħadu jew tħallsu flus appartenenti jew dovuti lis-soċjetà intimata” kif ukoll 

li “żbankaw jew tħallsu flus u dan kollu mingħajr ma kienu intitolati li 

jagħmlu hekk skont il-liġi”.  L-allegazzjoni tal-atturi wara t-tielet talba hija 

ċara, jakkużaw lill-konvenuti li mmiżaproprjaw flus tas-soċjetà.   

 

15. Din il-Qorti, bħal l-Ewwel Qorti qabilha, tqis illi l-atturi ma 

rnexxilhomx jippruvaw l-allegazzjoni tagħhom li l-konvenuti Magri 

illegalment ħadu flus tas-soċjetà li ma kienux intitolati għalihom.  Lanqas 

fir-rikors tal-appell tagħhom l-atturi ma jgħidu għaliex l-Ewwel Qorti kellha 

ssib miżapproprjazzjoni kommessa da parti tal-konvenuti; aktar u aktar 

meta jirriżulta illi fil-proċeduri tal-istralċ, bi qbil bejn il-partijiet kollha, il-flus 

depożitati f’dak il-kont bankarju qed jiġu kkunsidrati bħala appartenenti 

lis-soċjetà konvenuta u mhux lill-konvenuti personalment.  Kien għalhekk 

li l-Ewwel Qorti korrettement ċaħdet it-tielet talba attriċi. 

16. Huwa inkonċepibbli kif l-atturi appellanti jsostnu li kellhom ħtieġa 

ta’ dikjarazzjoni ġudizzjarja dwar il-ftuh tal-kont bankarju u tan-natura tal-

flus depożitati fih sabiex jiċċitawha fil-proċeduri pendenti ta’ stralċ meta 

bejn il-partijiet ma hemm l-ebda kuntrast fir-rigward bħala stat ta’ fatt.  Il-

kuntrast jirrigwarda l-allegazzjoni ta’ miżapproprjazzjoni li ġiet miċħuda 

mill-Ewwel Qorti għar-raġunijiet li din il-Qorti taqbel pienament magħhom. 

 

17. Issib għalhekk dan l-ewwel aggravju bħala infondat, frivolu u 

vessatorju u tgħaddi sabiex tiċħdu. 

 

18. Permezz tat-tieni aggravju l-appellanti jattakkaw is-sentenza 

appellata fejn ċaħdet il-ħames talba li permezz tagħha l-atturi talbu 

dikjarazzjoni illi l-konvenuti Magri, mingħajr il-kunsens tas-soċjetà, 

għamlu negozju b’konkorrenza għas-soċjetà bi ksur sew tal-Artikolu 30 

tal-Kap. 386 kif ukoll bi ksur ta’ klawsola 11 tal-istatut tas-soċjetà 

konvenuta.  Jgħidu li l-Ewwel Qorti injorat illi dik il-ħames talba hija msejsa 

mhux biss fuq Artikolu 30 tal-Kap. 386 imma wkoll fuq klawsola 11 tal-

istatut.  Jisħqu li l-Ewwel Qorti injorat illi skont klawsola 11 tal-istatut is-

soċji kienu marbuta li ma jkollhom ebda interess f’kummerċ li jixbaħ lil dak 

tas-soċjetà konvenuta, klawsola li skont l-appellanti nkisret mill-konvenut 

Emanuel Magri meta kellu interess f’diversi soċjetajiet f’negozju “li kien 

bħal dak tas-soċjeta” konvenuta u li dan sar bil-“konnivenza” tas-soċju l-

ieħor il-konvenut Anthony Magri. 

19. B’referenza għall-konsiderazzjoni tal-Ewwel Qorti fejn sabet li ma 

kienx hemm ksur għaliex ma kienx hemm franchise agreement veljanti, 

jgħidu illi “Dan ma għandu x’jaqsam xejn”.  Jisħqu illi s-soċji kellhom 

obbligu kontrattwali li ma jkollhomx interess f’negozju simili ieħor u li dan 

l-obbligu Emanuel Magri kisru b’mod ċar.  Jgħidu li fuq hekk biss l-Ewwel 

Qorti kellha ssib ksur tal-istatut da parti tal-konvenut Emanuel Magri. 

 

20. Ikomplu, illi l-aġir ta’ Emanuel Magri huwa wkoll bi ksur tal-Artikolu 

30 tal-Kap. 386 li jiprojbixxi li soċju jagħmel negozju b’konkorrenza mas-

soċjetà mingħajr il-kunsens espress tas-soċji l-oħra u li ksur ta’ dan l-

obbligu jwassal għall-azzjoni għad-danni.  Jisħqu illi l-attur Magri kellu 

jaġixxi waħdu kontra ż-żewġ soċji l-oħra peress li Anthony Magri qaleb il-

lealtà tiegħu minn miegħu għall-konvenut l-ieħor u b’hekk spiċċa waħdu 

kontra ż-żewġ soċji l-oħra.  Jispjegaw l-appellanti illi ġie ppruvat li 

Emanuel Magri, permezz ta’ soċjetajiet oħra tiegħu, ikkonkorra mas-

soċjetà konvenuta sew meta kien għad għandha l-aħħar ħanut tagħha 

miftuħ, kif ukoll wara li ngħalaq l-aħħar ħanut.  Jgħidu li għalhekk l-Ewwel 

Qorti messha laqgħet il-ħames talba attriċi fil-konfront tal-konvenut 

Emanuel Magri. 

 

21. L-appellati jirrispondu għal dan l-aggravju billi jirreferu għal dak 

deċiż mill-Ewwel Qorti illi azzjoni taħt l-Artikolu 30 tal-Kap. 386 tispetta 

lis-soċjetà u mhux lis-soċju individwali.    Jgħidu li l-attur Stephen Magri 

ma setax jippretendi li jeżerċita l-azjoni derivattiva għaliex f’tali każ kellu 

qabel xejn jeżawrixxi rimedji oħra mingħajr suċċess.  Jgħidu li għall-

kuntrarju l-Ewwel Qorti sabet li l-attur waqaf jattendi l-laqgħat tas-soċjetà 

konvenuta bil-konsegwenza illi la pprova u lanqas wera d-disponibilità 

biex jissottometti mozzjoni sabiex tkun is-soċjetà li tiftaħ din il-kawża.   

 

22. Dwar klawsola 11 tal-istatut, jgħidu li mhux minnu dak sottomess 

mill-appellanti illi l-Ewwel Qorti injorat din il-klawsola.  Jissottomettu illi t-

talba tal-atturi fir-rikors promotur ma kenitx imsejsa fuq klawsola 11 iżda 

fuq Artikolu 30 tal-Kap. 386.  Jisħqu illi fi kwalunkwe każ l-Ewwel Qorti 

kkunsidrat klawsola 11 meta kkunsidrat u ppronunzjat ruħha dwar l-

allegata konkorrenza illeċit li hija s-sustanza sew ta’ Artikolu 30 kif ukoll 

ta’ klawsola 11.  Jissottemettu illi kif Artikolu 30 ġie interpretat li sabiex 

ikun hemm ksur tal-projbizzjoni jeħtieġ li s-soċjetà tkun attwalment qed 

tiġġestixxi jew ikun prevedibbli li tiġġestixxi neġożju simili għal dak 

intrapriż minn direttur jew soċju, hekk ukoll għandha tiġi interpretata 

klawsola 11 tal-istatut.    

 
Ikkusidrat; 

 

23. Anke hawn dan it-tieni aggravju ma hu siewi xejn.  Ibda biex safejn 

l-aggravju jirreferi għall-Artikolu 30 tal-Kap. 386 l-Ewwel Qorti kienet ċara 

illi tali azzjoni tispetta lis-soċjetà u mhux lis-soċju individwali.  L-argument 

tal-appellanti illi s-soċju kellu jaġixxi minflok is-soċjetà għaliex kien 

f’minoranza kontra t-tnejn l-oħra ma hux argument li għandu fondament 

la fil-liġi u lanqas fil-ġurisprudenza.  Dan għaliex kif tajjeb ritenut mill-

Ewwel Qorti, il-liġi espressament tipprovdi li tali azzjoni tispetta biss lis-

soċjetà. 

 

24. Jekk mill-banda l-oħra l-appellanti qed jalludu għall-azzjoni 

derivattiva;  tali aggravju jfalli għar-raġunijiet segwenti. 

 

25. Meta jinħatar  stralċjarju,  is-soċji  li  jkollhom  l-amministrazzjoni 

tas-soċjetà għandhom jikkonsenjaw lill-istralċjarju l-attiv kollu u r-records 

tal-kontijiet u d-dokumenti l-oħra kollha tas-soċjetà u għandhom  ilestu  l-

kontijiet  dwar  l-amministrazzjoni tagħhom għal dak iż-żmien minn meta 

jkunu saru l-kontijiet ta’ qabel; u flimkien mal-istralċjarju, ilestu karta tal-

bilanċ li turi l-istat tas-soċjetà fid-data tax-xoljiment. (Art. 43 (1), Kap. 

386). 

 

26. Mal-ħatra ta’ stralċjarju s-setgħat kollha ta’ amministrazzjoni 

u rappreżentanza ta’ soċjetà mogħtija lil kull soċju, ma tibqax 

isseħħ. (Art. 43 (2), Kap. 386). 

 

27. L-istralċjarju jirrappreżenta lis-soċjetà bis-setgħa li jagħmel dak 

kollu li jwassal u li jkun anċillari għall-istralċ tan-negozju tas-soċjetà,  iżda 

ma jista’ jagħmel ebda operazzjoni kummerċjali ġdida.  (Art. 44, Kap. 

386). Ma għandu jqassam ebda attiv tas-soċjetà fost is-soċji jekk ma 



App. Ċiv. 240/2012/1 

Paġna 20 minn 21 
 

jkunux tħallsu d-djun u l-passiv tas-soċjetà jew ma jkunux twarrbu fondi 

biżżejjed għall-ħlas tagħhom.  Iżda jista’ jħallas lis-soċji  l-ħlas  tal-

kontribuzzjoni, jekk ikun hemm, dovuta minnhom, jew parti minnha, 

indipendentement mid-data tal-iskadenza tagħha għall-fini li jaġġusta d-

drittijiet tas-soċji bejniethom.(Art. 45, Kap. 386). 

 

28. Huwa paċifiku bejn il-partijiet illi s-soċjetà konvenuta qiegħda fi stat 

ta’ stralċ.  B’sentenza fl-ismijiet Stephen Magri et. v. Emanuel Magri et. 

mogħtija mill-Qorti Ċivili Prim’Awla fis-27 ta’ April, 2017, il-Qorti ddikjarat 

illi jeżistu raġunijiet gravi biżżejjed li jiġġustifikaw ix-xoljiment tas-soċjetà 

Magri & Zammit u ordnat ix-xoljiment u l-istralċ tagħha.  Ħatret bħala 

stralċjarju lir-Ricevitur Ufficjali bis-setghat u bid-dmirijiet kollha hekk kif 

stabbiliti fil-Kap 386 tal-Ligijiet ta` Malta u ħalliet l-istralċ għas-smigħ, 

liema proċeduri jirriżultaw li għadhom pendenti. 

 

29. Minn dan isegwi illi anke jekk għas-saħħa tal-argument biss, l-attur 

Stephen Magri kien qed jadixxu lill-qorti bis-saħħa ta’ l-azzjoni derivattiva, 

mill-mument li ġie ordnat l-istralċ tas-soċjetà konvenuta, kwalunkwe 

azzjoni derivativa li l-attur seta’ kellu interess ġuridiku li jippromwovi saret 

insostenibbli.  Rilevanti l-osservazzjoni tal-Professur Andrew Muscat 

fix-xogħol tiegħu Principles of Maltese Company Law1:  “the derivative 

action is not available when the company is in liquidation”.  (ara 

 
1 Paġ.891, Ediz. 2007 



App. Ċiv. 240/2012/1 

Paġna 21 minn 21 
 

Giampaolo Lonzar v. MLS Multinational - Logistic Services Ltd.  -  

Prim’Awla - 14 ta’ Lulju, 2016,  konfermata fl-Appell fl-4 ta’ Mejju, 2022). 

 

30. Tiċħad għalhekk dan it-tieni aggravju bħala mhux biss 

infondat imma wkoll frivolu u vessatorju. 

 

Deċiżjoni. 

 

Għaldaqstant, għar-raġunijiet premessi, tiddisponi mill-appell tal-atturi 

billi tiċħdu u tikkonferma s-sentenza appellata. 

 

L-ispejjeż kollha tal-kawża għandhom jitħallsu mill-atturi appellanti. 

 

Peress li qed issib illi l-appell huwa frivolu u vessatorju, tikkundanna lill-

appellanti  sabiex għall-finijiet tal-paragrafu 10 tat-Tariffa A tal-Kodiċi ta’ 

Organizzazzjoni u Proċedura Ċivili jħallsu lir-Reġistratur tal-Qorti bħala 

spejjeż addizzjonali s-somma ta’ elf ewro (€1,000). 

 

 

 

Mark Chetcuti Robert G. Mangion Grazio Mercieca 
Prim Imħallef Imħallef Imħallef 

